
ITZALDI BITARTEKO BERTSOAK
LATXAGA JAUNARI

1 Latxaga jauna, zuri begira
gaukazuz ordu onetan
jakiturizko itz egokiak
entzuteko asmoetan;
izkuntz eder bat emon euskuen
arbasoak ben-benetan,
ori goratzen alkartu gara
zure urrezko itzetan.

2 Zorioneko ordu ederra
eldu da gure artera,
izkuntz on baten jakituria
sartzeko adimenera;
askoren ustez egi ederra
da euskaldunen euskera
jakintza guriz bete beterik
dauka bere izaera.

LATXAGA ADISKIDE ON
1 Egun eder bat ospatzen gagoz

gure-izkuntzaren omenez
ederra da-ta baita jakintsu
gizon argien esatez;
geuria da ta, geuria da ta
arbasoen eskar onez,
danetik eder goitik beraiño
luze ta zabaltasunez.

2 ¡zkuntz aurrean dago gizon bat
euskeraz maite-mindurik,
jakiturizko elea da ta
euzko gizonak sorturik;
Latxaga jauna begira aurrera
ongi-naiez beteturik,
arlo aundiak daukaz euskerak
nora nai begiraturik.

3 Zure talentu buru argia
bijoa, beti, aurrera
euskal parnaso zoragarrian
itzez argi egitera;
euzko gizadi eta izkuntza
aurrera joango dira
seme on baten laguntasunez
jakiturizko gisara.

